
 

 
ХҒТАР 39.15.19 

 

А.А. Асылбекова*1 А.Е. Молдагалиева2, 3С.Ғ. Төребек, 4М.К. Кудайбергенов 
 

Әл-Фараби атындағы Қазақ Ұлттық университеті, Алматы, Қазақстан  

(Email: 1assylbekova.aizhan@gmail.com, 2moldagal@gmail.com,3torebek_s@mail.ru, 3kudaibergen@mail.ru) 
 *Байланыс үшін автор: aizhan.asylbekova@kaznu.edu.kz 

   

Қазақстан Республикасындағы Ұлы Жібек жолының туристік 

тартымдылығы 

Аңдатпа. Мақалада Ұлы Жібек жолы мен оның Қазақстан арқылы өтетін жолдары 

адамзат өркениетінің бірегей тарихи ескерткіші ғана емес, сонымен қатар Ұлттық 

туризм индустриясыны инфрақұрылымының, орталықтары мен объектілерінің 

болашақ тірек каркасы екендігі көрсетілген. Бүгінгі таңда қазіргі заманғы көлік 

магистральдарымен қоныстану жүйелерімен және мәдени даму орталықтарымен 

таңқаларлықтай сәйкес келетін Ұлы Жібек жолының маршруттары Еуропа мен Азия, 

батыс пен шығыс арасындағы ерекше көпірге айналуда, бірақ қазір трансұлттық 

туристік магистраль ретінде Ұлы Жібек жолы әлемдік тарихта өзіндік орны бар кең 

ұғымды мағына беретіні белгілі. Жібек жолы адамзат үшін бірегей мәдени құндылық 

болып табылады. Сондықтан ЮНЕСКО ежелгі халықтар қазіргі ұрпаққа қалдырған зор 

мұраны зерттеуге ғана емес, сақтауға да ерекше көңіл бөледі. Сондықтан Жібек жолы 

мәселесі күні бүгінгіде маңызды. 

Түйін сөздер: Ұлы Жібек Жолы, трансұлттық туристік магистраль, транзиттік-

коммуникациялық жүйе, туризм, халықаралық туризм, туризм индустриясы.   

Кіріспе 

«Жібек Жолы» (Ұлы «Жібек Жолы») – Қытайдың Ши-ан деген жерінен басталып, Шинжәң, 

Орталық Азия арқылы Таяу Шығысқа баратын керуендік жол бағыты. Атауды алманиялық 

ғалымдары Ф.фон Рихтгофен (F. von Richthofen) бен А. Херман (А. Hеrman) 19 ғасырда ұсынған 

[1]. 

Қазіргі уақытта Қазақстан Республикасы "Ұлы Жібек жолы" халықаралық туристік 

жобасының белсенді қатысушысы болып табылады. Ұлы Жібек жолы – адамзат өркениеті 

жасағын тарихи ескерткіштердің бірі. Біздің дәуірімізден бұрынғы II ғасырдан басталған бұл жол 

Еуропа мен Азияның-Батыс пен Шығыстың арасын жалғастырған көпір болған. Оның Қазақстан 

жерін кесіп өтетін тұсында VI ғасырдан бастап, екі бағыт: Сырдария және Тянь-Шань жолдары 

бағыттары кең өрістелген. Бірінші жол Қытайдан басталып, Шығыс Түркістан Қашғар арқылы 

Жетісуға, содан Сырдарияны жағалап, Арал маңынан әрі қарай Батыс елдеріне өтеді. 

Жалпы Ұлы Жібек жолы ғылымның, техника мен технологияның, ұлтаралық және 

өңіраралық қатынастардың қарқынды дамуына және жалпы мәдени құндылықтармен алмасуға 

ықпал етті. Себебі өткен және қазіргі өркениеттер сабақтастығы, бұрынғы ұрпақтардың 

кеңістіктік қозғалысының баға жетпес тәжірибесі бүгінгі күнге дейін өзінің функционалдық 

маңыздылығын жоғалтпағаны туралы айтады. 

 

Зерттеу  нысаны 

 

Өткенге көз жүгіртетін болсақ Ұлы Жібек жолы-Қытайдан Таяу Шығыс пен Еуропа 

елдеріне апаратын керуен жолдары жүйесі. Бұл сегменттің едәуір бөлігі Орта Азия мен 

Қазақстан аумағынан өтті. Жібек жолы сауда магистралі ретінде біздің дәуірімізге дейінгі III 

ғасырда пайда болды және біздің ғасырдың XVI ғасырына дейін созылды. Қазақстан аумағы 

арқылы ежелгі керуен жолының солтүстік тармағы өтті. Ежелгі уақытта еліміздегі негізгі 

қалалар - Отырар, Түркістан, Тараз, Испиджаб болды. Қазіргі Қазақстанда Жібек жолы 

трассасымен байланысты негізгі өңірлер Оңтүстік Қазақстан, Жамбыл, Алматы, Маңғыстау және 

Қызылорда облыстары болып табылады. 

Қазіргі уақытта Оңтүстік Қазақстан облысы бойынша тарихи-мәдени және экологиялық 

бағыттың 57 бағыты әзірленді. "Батыс Еуропа-Батыс Қытай" халықаралық көлік дәлізін іске асыру 

шеңберінде еліміздің бірегей туризм объектілеріне және республиканың батыс және шығыс 

"Шекара қақпаларында" туристерді орналастыру, демалушылар және қажетті сервистік 

қызметтерді алу үшін заманауи туристік инфрақұрылым құрылуда. 

Зерттеу барысында Қазақстан Республикасы Ғылым және Білім министрлігінің Ә.Х. 

Марғұлан атындағы археология институты, Тарих институты археология секторының архив 

материалдары және Қазақстан Республикасының Ұлттық кітапханасының сирек қор бөлімінің 

материалдары пайдаланылды [2.3].  

Сонымен қатар жұмысты жазуға Е.И. Агеева, Г.И. Пацевич, Т.Н. Синигова, К.М. Байпаков, 

А.Н. Бернштам, Б.Э. Аманбаева, К.М. Ақышев, Л.Б. Ерзакович, С.П. Толстов, У.Х. Шәлекенов, М. 

Елеуов, С. Жолдасбаевтың ғылыми есептері мен еңбектері пайдаланылды.   

 

Зерттеу  нәтижелері  мен  талқылаулар 

 

ХХІ ғасырдың ең перспективалы жобаларының ішінде Ұлы Жібек жолын жаңғырту 

жөніндегі халықаралық бағдарлама өзінің тарихи және жалпы адамзаттық ауқымы бойынша 

ерекше орын алады. Дүниежүзілік Туристік Ұйымның (ДТҰ) болжамдары бойынша туризмнің 

одан әрі дамуы мен өсуі баратын жерлердің тізімін жаңарту және кеңейту есебінен болуы тиіс, 

өйткені әлемдік туристік нарықтың дәстүрлі аудандары іс жүзінде рекреациялық сыйымдылық 

шегіне жетіп отыр. Осыған байланысты, Қазақстан Республикасының әлемдік туристік нарықта өз 

орнын табудың бірегей мүмкіндігі бар, өйткені біздің мемлекетіміз өзінің табиғи 

ландшафттарының алуан түрлілігімен, халықаралық туристердің кең сұраныстарын 

қанағаттандыра алатын, бір-біріне ұқсамайтын климаттық аудандардағы көркем аймақтарымен 

бай екендігі бүкіл әлемге мәлім. 

Оңтүстік Қазақстан аумағында туризм индустриясын қалыптастырудың қазіргі 

мүмкіндіктері мен басқа өңірлерінен айырмашылығы өзіндік ерекшеліктері бар, атап айтқанда: 

Ұлы Жібек жолының тарихи қалыптасқан негізгі трассасының болуы және тиісінше тарихи-

мәдени мұра туристік объектілерінің елеулі әлеуеті, урбанизацияның жоғары дәрежесі және 

мәдениет тасымалдаушысы ретінде халықтың өсу серпінін атап айтсақ болады. Бүгінгі таңда 

Жібек жолы туризмнің негізгі және сұранысқа ие бағыттарының бірі болып табылады.  

Қазақстан Республикасының туристік индустриясын дамытудың 2020 жылға дейінгі 

тұжырымдамасына сәйкес ел аумағында (Астана, Алматы, Шығыс Қазақстан, Оңтүстік Қазақстан 

және Батыс Қазақстан) бес туристік кластер құру жоспарлануда, бұл тұтастай алғанда жоғары 

интеграцияланған туристік ұсыныстар мен бәсекеге қабілетті туристік өнімдерді жасайды. 

Қабылданған тұжырымдама шеңберінде Оңтүстік Қазақстан кластері "Ұлы Жібек Жолының 

жүрегі" ретінде орналасатын болады. Осы кластерде әзірленетін негізгі туристік өнімдерге мәдени 

туризм және тур жататындығын нақтыланған болатын [4]. 

Осылайша "Жібек жолы" бағдарламасына қатысушы елдер арасында әлеуметтік-

экономикалық даму деңгейі бойынша бірнеше топтарды бөлуге болады. Бұл, ең алдымен, 

жоғары және салыстырмалы түрде жоғары даму деңгейі мен әлеуетті өсудің екі полюсі: Оңтүстік 

Еуропа (Италия, Греция, Сан-Марино) және оңтүстік-шығыс және Шығыс Азия (Қытай, 

Жапония, Индонезия, Оңтүстік Корея), олар іс жүзінде ежелгі сауда маршрутының соңғы 

нүктелері және іс жүзінде мәдени және экономикалық мағынада қарама-қарсы өркениеттер. Бұл 

топқа Сауд Арабиясы мен Израиль кіреді, мұнда белсенді туризмге жалғыз кедергі мәдениет пен 

саясаттың ерекшеліктері болып табылады. 

Зерттеу аумағымызды территориялық бөлініске орай бірнеше географиялық бөліктерге 

бөлуге болады: Жетісу жеріндегі Шу-Талас және Іле өзені аңғарындағы қалалар тармағы, 

Сырдария өзені бойындағы ортағасырлық қалалар. Сырдария өзенінің орта ағысының 

ортағасырлық қалалары мен елді мекендерінің бір жарым ғасырға жуық зерттелу тарихы бар. 

Сырдария өзенінің орта ағысының ортағасырлық қалалары мен елді мекендерінің зерттелуі 

ортағасырлық Сығанақ қаласымен байланысты (Сурет 1).  

 

 
Сурет 1. Зерттеу аумағы 

 

Ортағасырлық Сығанақ қаласының тарихи-археологиялық тұрғыдан зерттеле бастауын 1867 

жылы Археологиялық комиссия құрамында жолсапармен Оңтүстік Қазақстанға келген 

шығыстанушы П.И. Лерхтың қызметімен байланыстырған жөн. П.И. Лерх Сығанақ қаласының 

орнын Жөлектің шығысында, Қаратау жағында екенін атап өткен [17]. 1899 жылы В.А. Каллаур 

Сығанақ қаласының жобасын түсіріп, қаланың әр-түрлі құрылыс орындары, көше іздері көрініп 

жатқанын көрсетті және қаланың айналасында көптеген арықтар барын ескере отырып бұл 

жерде егіншіліктің дамығанын айта келіп, ол Сунақ ата қалашығын ортағасырлық Сығанақ 

қаласымен баламалаған Н. Лыкошин мен Е.Т. Смирновтың пікіріне қосылатынын білдірді 

[18,19,20]. 1900 жылы А.О. Руднев Сырдарияның орта ағысының сол жағасындағы Қысты 

шатқалымен Үшқайық өткелі аралығында барлау жүргізіп он бір ортағасырлық қалалар мен елді 

мекендерді тіркеуге алды, олардың қатарында Қауған ата, Артық ата және Разды ата қалалары 

бар. 1907 жылы И.А.Кастанье ортағасырлық Сығанақ қаласында болып, қаланың тарихи-

топографиялық құрылымын, суландыру жүйесін зерттеп, қаланың үстінде және жанында тұрған 

кесенелерді, бұзылып жатқан құрылыстарды көрген [21]. 

1927 жылы заттай мәдениет тарих Академиясы бойынша ортағасырлық Сығанақ қаласында 

зерттеу жүргізген А.Ю.Якубовский қаланың тарихи-топграфиялық жобасын түсіріп, оның 

құрамдас бөліктерін алып жатқан көлемін, өмір сүрген уақытын анықтап, қала көлемінде сәулет 

өңірі ескерткіштеріне сипаттама жасады. Сонымен қатар, ол ортағасырлық қаланың суландыру 

жүйесіне көңіл аударып, осы қалаға қатысты жазба деректерді жинап, жариялады. 

1947 жылы Оңтүстік Қазақстан археология экспедициясы Сырдарияның сол жағалауы, 

Сығанақ оазисінде бірнеше қалалар мен елді-мекендерді ашып, жобаларын түсірді. 

1946 жылы Хорезм археолог-этнографиялық экспедициясы (С.П.Толстов) ортағасырлық 

Бестам қаласында зерттеу жүргізді.1966 жылы Хорезм археолог-этнографиялық 

экспедициясының Сырдария бағыты тобы Сырдарияның сол жағасындағы бірнеше қалаларда 

зерттеу жүргізді [13]. 

1969-1970 жылдары Отырар археологиялық экспедициясы (К.А. Ақышев) Сырдарияның 

орта ағысымен Қаратау беткейлерінде бағытты іздеу, археолого-топографиялық, аэротүсіріс, 

аэробарлау және байқау қазбаларын жүргізді [11]. 1979-1980 жылдары ОҚКАЭ-ның 

ирригациялық тобы (Грошев В.А.) Сығанақ оазисінде, Сырдарияның сол жағалауында зерттеу 

жүргізді [23]. Отандық тарихшылардың осы саланы зертету басында У.Х. Шалекенов, М. Елеуов 

сынды ғалымдар тұрады. Мәселен М. Елеуов «Шу – Талас өңірлерінің ортағасырлық қалалары 

мен мекендері (VI – XIII ғ. басы)» атты ғылыми докторлық диссертациясын осы салаларда 

қорғады (У. Х. Шәлекенов: V-XIII ғасырлардағы Баласағұн қаласы (2006, 2007, 2009)) 

[14,15].Сонымен бірге, Ұлы Жібек Жолының моңғол шапқыншылығы дәуіріндегі саяси-

экономикалық ахуалынан тұжырымды хабарлар беретін З. Қинаятұлының «Шыңғыс хан және 

Қазақ мемлекеті» атты еңбегі де дәйекті зерттеулер тобына жатады [25]. 

 

Қорытынды 

 

Жібек жолы қазіргі жағдайда мемлекеттер үкіметі мен ірі бизнес өкілдері, сондай-ақ 

қарапайым адамдар тарапынан үлкен назар аударатыны сөзсіз. Ірі ұйымдар осы бағыттағы 

әртүрлі қызметті дамытуға белгілі бір қадамдар жасауда, бұл жерде ЮНЕСКО мен ДТҰ ерекше 

маңызды рөл атқарады. 

Тек тәуелсіздігіміздің арқасында байырғы тарихымызды терең тануға даңғыл жол ашылды. 

Тәуелсіздік алғалы бері қолға алынған және «Мәдени мұра» бағдарламасы аясында атқарылған 

жұмыстардың негізінде ғылыми айналымға жаңа тарихи және археологиялық деректер қосылды. 

Осы бағдарламалардың арқасында Ұлы Жібек Жолы бойындағы қалаларды зерттеу мен зерделеу 

жұмыстары жандана түсті [27]. 

«Мәдени мұра» бағдарламысы аясында қазақ жерінде қалыптасқан өркениеттің куәсі 

болған тарихи-мәдени ескерткіштерді зерттеуге мемлекет тарапынан жүздеген миллион теңге 

бөлініп, атадан қалған мұраны зерттеудің жаңа кезеңі қалыптасты. Осы бағдарламаның аясында 

«Археология, тарихи-мәдени ескерткіштер» секциясы бойынша 35 тарихи-мәдени ескерткіштер 

қайта жаңғыртылып, жөндеу, қалпына келтіру жұмыстары іске асырылды.    

Соңғы зерттеулерде ортағасырлық қалаларының өмірі, табиғи-географиялық, саяси-әскери, 

мәдени, ішкі және халықаралық  жағдайлар тұрғысынан сарапталып, дамуының басты тарихи 

кезеңдері зерделеніп, оларға деген жаңа тарихи көзқарас қалыптасты. Қазақстан мен Орта 

Азиядағы ірілі-ұсақты көптеген тарихи оқиғалар, алмасқан саяси билеушілікке, мемлекеттік 

құрылымдармен әлеуметтік күштердің ықпалына, еңбек бөлінісі, сауда, қоғамдық-саяси және 

мәдени араласуы арқасында, экономикалық қатынастарға ыңғайлану жағдайында өмір сүрді. 

Оған елдің тарихи-географиялық жағдайының қолайлығы, суы мол жайылымдарында мал 

шаруашылығы жақсы өркендеп, қалыптасқан су жүйелері, отырықшы жер шарушылығы және 

т.б. кешенді кәсіптер мен дәстүрлі үрдістері ықпал жасады. 

Сырдария өзенінің орта ағысындағы қалалар мен елді-мекендердің зерттелу тарихын, үш 

кезеңге бөліп қарастырылды. Сырдария өзенінің орта ағысының (Жаңақорған және Шиелі 

аудандары бойынша)  қалаларының зерттелуі ортағасырлық Сығанақ қаласымен байланысты. 

Ұлы Жібек Жолы бойындағы қалаларды оның ішінде Сырдария өзені бойындағы қалаларды 

зерттеу 1867 жылы П.И. Лерхтың экспедициясынан басталады. Түркістан үйірмелерінің 

хаттамасындағы зерттеуші ғалымдардың мәліметтері қамтылды [17]. Сонымнен қатар, Оңтүстік 

Қазақстан археологиялық экспедициясы, Хорезм экспедициясы, Отырар археологиялық  

экспедициясы, ҚазМУ-дің археологиялық экспедициясының археологиялық тобы, Яссауи 

атындағы ХҚТУ-дің Тұран археологиялық экспедицияларының зерттеу жүргізген  еңбектерінің 

материалдары пайдаланылды. Ортағасырлық қалаларға байланысты жазба деректер мен 

аңыздар жинақталып, зерделеніп жазылды. 

Ортағасырлық қалалар мен елді-мекендердің Сырдарияның сол және оң жағалауындағы 

деп бөліп көрсетілді, олардың тарихи-топогрфиялық құрылымы, географиялық координаттары 

және орналасқан жерлері анықталды. Және өңірдегі ортағасырлық сәулет ескерткіштерінің 

сипаттамалына тоқталып, оларға қатысты аңыз-деректер қамтылды. 

Ортағасырылқ керуен жолдары туралы мәліметтер Ә.Х. Марғұлан, В.А. Каллаур, И.И. 

Агеева мен Г.И. Пацевич, Л.Б.Ерзаович, К.М.Байпаков, М.Елеуовтердің еңбектерінде керуен 

жолдарының бағыттары, олардың тармақтары туралы мәліметтер егжей-тегжейлі 

қарастырылған. Зерттеу жұмысы аталған авторлардың мәліметтері негізінде жазылды. Сырдария 

өзенінің  бойындағы ортағасырлық керуен жолдарының бағыттары мен тармақтар нақты 

көрсетілді [5,7,12].   

Бірақ, зерттеу барысында, Сырдария өзенінің орта ағысының ортағасырлық бірнеше 

ескерткіштердің бұзылып жатқаны анықталды.  Ол туралы М.Елеуовтің еңбектерінде нақты 

көрсетілген [15].  

Сондықтан «Мәдени мұра» бағдарламасы бойынша жүргізілген археологиялық зерттеулер 

ең алдымен еліміздегі тарихи-мәдени мұра ескерткіштерін есепке алу, олардың облыстық 

жинақтарын, археологиялық картасын жасауға, қорғауға бағытталса, ал қазба жұмыстарын 

бірінші кезекте бұзылып жатқан не бұзылу қаупі төніп тұрған ескерткіштерде жүргізген дұрыс 

болар еді. Себебі, Сырдарияның орта ағысындағы ортағасырлық Разды ата елді мекені үлкен-кіші 

өзендер шайып, бұзылып жатыр. Шиелі ауданындағы Телікөл каналын қазу кезінде 

ортағасырлық Бестамның сыртқы қамалы, оның сыртындағы құрылыстар толық бұзылған, 

қаланың цитаделі 35 жылдан бері ыза суы тұр. Ортағасырлық Күйеутам елді мекені егістік 

алқабының астында қалып, толық бұзылып кеткен [26]. 

 

Қаржыландыру. BR10965370 “Ұлы Жібек жолының тарихи топонимиясын ғылымдар 

тоғысында зерттеу” БМҚ ҚР БҒМ жобасы аясында қаржыландырылған. 

Туристская привлекательность Великого шелкового пути в Республике Казахстан  

 

Аннотация. В статье показано, что Великий шелковый путь и его пути через Казахстан 

являются не только уникальным историческим памятником человеческой цивилизации, но и 

будущей опорой инфраструктуры, центров и объектов национальной индустрии туризма. 

Сегодня маршруты Великого шелкового пути, удивительно совпадающие с современными 

транспортными магистралями, системами расселения и центрами культурного развития, 

становятся уникальным мостом между Европой и Азией, Западом и Востоком. Также известно, 

что Великий шелковый путь, как транснациональная туристская магистраль, имеет широкий 

смысл в мировой истории. Шелковый путь является уникальной культурной ценностью для 

человечества, поэтому ЮНЕСКО уделяет особое внимание не только изучению, но и сохранению 

огромного наследия, которое древние народы оставили современному поколению.  

Ключевые слова: Великий шелковый путь, транснациональная туристская магистраль, 

транзитно-коммуникационная система, туризм, международный туризм, индустрия туризма. 

Tourist attraction of the Great Silk Road in the Republic of Kazakhstan 

 

Abstract. The article shows that the Great Silk Road and its routes through Kazakhstan are not 

only a unique historical monument of human civilization, but also a future pillar of infrastructure, 

centers, and facilities of the national tourism industry. Today, the routes of the Great Silk Road, 

surprisingly coinciding with modern transport highways, settlement systems, and cultural development 

centers, are becoming a unique bridge between Europe and Asia, the West, and the East. But now it is 

known that the Great Silk Road is a transnational tourist highway that has a broad meaning in world 

history. The Silk Road is a unique cultural value for humanity. Therefore, UNESCO pays special 

attention not only to the study but also to the preservation of the vast heritage that the ancient peoples 

left to the modern generation. Therefore, the issue of the Silk Road is relevant today. 

Keywords: The Great Silk Road, transnational tourist highway, transit and communication 

system, tourism, international tourism, tourism industry. 

